
77. Íþróttaþing ÍSÍ, haldið 16. til 17. maí 2025, á Reykjavík Natura hótel samþykkir að fela 
framkvæmdastjórn ÍSÍ í samráði við stjórn UMFÍ að fá ríkisvaldið með hreyfingunni í þá vegferð að 
greina hagræn áhrif íþrótta á samfélagið. Lagt er til að farið verði í greiningar á eftirfarandi þáttum: 

a. Efnahagsleg áhrif 
b. Félagsleg áhrif 
c. Heilsufarleg áhrif 
d. Samfélagslegt mikilvægi  

Safnað verði saman þeim gögnum sem þegar hafa verið unnin og þau nýtt í vinnunni.  
Mikilvægt er að ráðast strax í verkefnið og að vinnan verði kynnt á formannafundi 2026.  
Formannafundur eigi þá lokaorðið áður en vinnan verði endanlega kláruð og hvernig niðurstöðum 
verði best miðlað.  
 

Greinagerð:  
Starfsemi íþróttafélaga á Íslandi hefur tekið miklum framförum undanfarin ár og áratugi. Ísland 
stendur framarlega á heimsvísu þegar kemur að þátttöku barna og ungmenna í skipulögðu 
íþróttastarfi. Íþróttafélögin hafa þróast úr því að vera áhugamannasamkomur yfir í að verða 
mikilvægir samfélagslegir innviðir – burðarásar í lífi fjölmargra fjölskyldna um land allt. 

Kröfur samfélagsins til íþróttastarfs eru sífellt að aukast. Foreldrar gera nú ráð fyrir því að öflugt 
íþróttastarf sé aðgengilegt í nærumhverfi barna þeirra. Sveitarfélög og ríki horfa í auknum mæli til 
íþrótta sem hluta af heilbrigðis- og félagslegri forvarnastefnu, en þrátt fyrir það vantar víðtæka og 
samræmda greiningu á raunverulegu gildi íþróttahreyfingarinnar fyrir samfélagið í heild. 

Þess vegna er mikilvægt að nú verði ráðist í heildstæða greiningu á hagrænum áhrifum íþrótta á 
samfélagið. Slík greining ætti að ná yfir fjóra meginþætti: 

1. Efnahagsleg áhrif – þ.m.t. störf sem skapast í kringum íþróttastarf, tekjur tengdar 
viðburðum, atvinnusköpun og óbeinar tekjur í nærsamfélögum. 

2. Félagsleg áhrif – áhrif íþrótta á samheldni, félagsauð, þátttöku barna og ungmenna, 
sjálfboðastarf og samfélagslega virkni. 

3. Heilsufarleg áhrif – bein og óbein áhrif skipulagðrar hreyfingar á líkamlega og andlega heilsu 
landsmanna og möguleg sparnaður fyrir heilbrigðiskerfið. 

4. Samfélagslegt mikilvægi – hlutverk íþrótta í að efla sjálfsmynd, forvarnir gegn 
áhættuhegðun og stuðning við inngildingu og jöfnuð í samfélaginu. 

Í greiningunni verði byggt á gögnum sem þegar liggja fyrir, bæði innanlands og erlendis, og þau nýtt 
sem grunnur fyrir dýpri úttekt. Markmiðið er að skýra með áþreifanlegum hætti þau verðmæti sem 
íþróttastarf skapar – verðmæti sem oft eru vanmetin í hefðbundinni opinberri umræðu. 

Mikilvægt er að vinna hefjist án tafar og verði kynnt á formannafundi íþróttahreyfingarinnar árið 
2026, þar sem fulltrúar íþróttahreyfingarinnar fá tækifæri til að leggja lokaáherslur á niðurstöður og 
tillögur um hvernig nýta megi slíka greiningu til að efla íþróttastarf til framtíðar 

 


